
ОЧИР ПИОНЕР БОЛОВ

	 

	1 

	Очир, очтой хурц нүд, ягаан хацартай, хөөрхөн ааштай хүү ажээ. Энэ жил нэгдүгээр ангид орж эхний хоёр улирлаар сайн гарчээ. Очирыг ангийнхан нь сайн сурлагатан гэж хүндэтгэнэ. Очир бусдаас аль ч талаар дутуугүй мэт байвч гагцхүү пионер болоогүй нь түүнд их дутмаг санагджээ.

	Очир нэг өдөр багшаасаа, ямар сурагчийг пионер болгодог юм бэ? гэж асуув.

	— Хичээлдээ сайн, сахилгатай сурагчийг пионерт элсүүлдэг юм гэхэд багшийгаа харж жуумалзаад «Намайг бол пионерт элсүүлэх үү!» гэв.

	— Чи сайн гардаг шүү дээ. Элсүүлэлгүй яах вэ. Гэхдээ одоогоор арай болоогүй шиг санагдаж байна. Ихэнх хичээлдээ онц дүн авах хэрэгтэй! гээд багш нь сүрхий дотно байдлаар харав. Энэ үг Очирын сэтгэлийг зовоосон авч хичээлдээ улам сайжрах хэрэгтэй гэсэн сануулга болов. Үүний тулд юуны өмнө хичээлээ сайн давтах хэрэгтэй гэж бодов.

	Пионерын гишүүн болох нь түүнд их баяр мэт санагдана. Би пионерын гишүүн болохын тулд юу хийх вэ! гэж найзаасаа асуувал хичээлдээ л улам сайн болох хэрэгтэй гэж хэлэв. Очир хэл бичгийн хичээл дээр «Онц» үнэлэлт цөөхөн авдаг байжээ.

	— Гол нь гоё сайн бичдэг бол! Би чамд тусламз! гэж түүний найз 2 дугаар ангид сурдаг Жагварал хэлсэн аж.

	Нэг өдөр хэл бичгийн хичээл дээр хуулан бичих ажил хийв. Очир хамгийн түрүүнд биччихээд «Багш аа! Би биччихлээ» гэж бараг л бусдыгаа цочтол хашхирав. Түүний царайд, «би л хамгийн түрүүнд бичлээ» гэж бардамнасан байдал илэрхий байв.

	Очир аятайхан бичсэн байв. Гэвч зарим үсгийн элементийг буруу бичсэн байв. Багш бичлэгийг нь засаж «Дунд» гэсэн үнэлэлт тавиад «Сайн бич! Түргэн бичих гэж сэтгэл чинь яараад элемент муу анхаарч байна шүү» гэв.

	«Дунд» гэсэн дүнг улаан харандаагаар бичсэн нь машид содон харагдахад Очирын царай үл мэдэг барайв. Бүлтгэр нүдний нь дээгүүр нулимсны дусал гүйлгэнэн алджээ.

	Жагварал бол пионерын гишүүн, дандаа Онц сурдаг, Очирын дотно найз ажээ. «Би Очирыг онц сурлагатан болгоход яаж туслах вэ?» гэж боддог төдийгүй «Дунд» дүн авахад нь хүртэл өөрөө авсан юм шиг гэмшдэг байлаа. Тэгээд хэрхэн туслахаа олж ядахдаа багшийндаа очиж зөвлөгөө авахаар шийджээ.

	Норжмоо багш түүнд ингэж хэлэв.

	— Та хоёр хичээлээ хамт давтаж бай. Тэгэхдээ хэл бичиг дээр нь голло. Хүүхдийн жижиг ном уншиж өгч бай. Заримыг Очироороо уншуулахыг оролдоорой. Нөгөө талаар үсгийн элемент үсэглэл дээрээс сайн харж бичүүл, гэх зэргээр зөвлөхөд тайрмал модон сандал дээр нямбайнхан суусан Жагварал маш анхааралтай чагнаж байв.

	Очир Жагварал хоёр хичээл хамтран давтдаг болов. Харин Норжмоо багшийн зөвлөгөө өгснөөс хойш арга нь өөр болжээ. Жагварал хүүхдийн зохиолын жижиг ном уншиж, ярьж өгдөг байв. Нэг өдөр «Зоригт оёдолчин» гэдэг ном нэлээд алиа байдалтайгаар ярихад Очир элгээ хөштөл хөхрөв. Долоохон ялаа алчхаад, өөрийгөө баатарт тооцсон нь түүнд сонин санагдсан байжээ. «Нэг цохилтоор долоо гэнэ ээ! Долоохон ялаа алчхаад уу!» гээд л тачигнатал инээж гарлаа. Мөн «Хэрмийн хүүхэд» гэдэг бяцхан номыг их сонирхож, үсэглэн уншиж чадан ядан оролдсоор овоо гаргадаг боллоо. 

	«Дунд» дүн авсан өдрөөс хойш Очирын бичиг сайжирсан нь илт байв. Хэл бичгийн дэвтэр дээр нь онц дүн «7», сайн тэмдэг «3», дунд үнэлэлт үгүй байлаа. Тооны нь дэвтрийн хуудсыг нээхэд дандаа «онц» тэмдэг харагддаг болжээ.

	Энэ бүхэндээ эрэмшин өөрийгөө цэгнэж пионерт орох болсон бол уу гэж бодоход «Одоогоор арай болоогүй шиг санагдаж байна» гэсэн багшийн нь үг санаанд нь үргэлж орж ирдэг байв. Тэгээд ч тэр юм уу, бүү мэд, одоо пионерт элсэхэд юу дутуу байна гэж Жагваралаас нэг өдөр асуужээ. Жагваралын зөвлөснөөр бүх хичээлдээ онц үнэлэлт авбал тун сайн гэв. Бүх хичээлдээ онц авна гэдэг тийм ч амар биш, гэхдээ идэвх чармайлт тавивал хэцүү ч даваа биш билээ. Очир юуны өмнө энэ долоо хоногийн дүнгээр «онц» гарах, мөн пионерын тангараг цээжлэх ёстой байв. Бас улаан бүч бэлтгэмээр санагдаад аавынхаа авсан улаан даавуунаас тэр өдрөө намирсан улаан бүч бэлтгэв. Энэ бүх байдлыг аав ээж нь бүрэн сайшаадаг бөгөөд харилцах дэвтэр дээр багшийн нь бичсэн амжилттай зүйлсийг уншаад бахархдаг байлаа.

	Энэ удаа Очирын догдолсон яриаг чагнаж байхдаа «За ам ч яах вэ, ажил дээр нь л сайн биелүүлээрэй. Тэгээд формын шинэ хувцсаа өмсөж улаан бүчээ зүүгээд Майн баяраар жагсаарай!» гэсэн билээ.

	Нэг өдөр тоо хэл бичиг хоёрт хоёуланд нь онц авлаа гэсээр дэвтрээ дэлгэж, аав ээждээ үзүүлээд тун их олзуурхан дэвхцэв. Харин Жагваралын бичиж өгсөн пионерын тангаргийг цээжлэх гэж оролдовч амаргүй байв. Очир хоромхон зуур тогтооно гэж санасан биз ээ. Гэтэл тангаргийг мэдэхгүй бол пионерт авахгүй шүү дээ гэж Жагварал сургамжлав. Дэргэд нь байсан аав ээж хоёр нь ч дуугүй байсангүй ам амандаа сургаж гарлаа. Тэгээд Очир нэг орой хэд сайн уншаад л амархан гэгч цээжилжээ.

	Бүтээлч хүн бүтээлээ хараад бахархахад нүүр баатрын адил Очир онц, тавиулсан дэвтрээ гэрийнхэндээ үзүүлэх нь олширлоо. Бас сүрхий цовоо дуугаар пионерын тангараг тасхийтэл уншдаг боллоо.

	Очир пионерын гишүүнд элсэх өргөдлөө бичихээр шийдэв. Үүнийг хэний ч тусламжгүй өөрөө бичмээр санагдлаа. Тэгээд цаас дэлгэж үзгээ бариад бичихдээ «Пионерын бүлгэмийн дарга танаа! Намайг пионер болгоно уу! Би дэвтэр дээрээ онц үнэлэлт «21» авсан. Мөн долоо хоногийн хоёр удаагийн дүнгээр онц авсан, бас «Хэрмийн хүүхэд» гэдэг ном уншсан. Пионерын тангараг цээжилсэн. Энэ тангаргийг биелүүлэхэд бэлхэн!

	 1 дүгээр ангийн сурагч Очир» гэжээ.

	Хоёр хуулсны дараа Жагваралд үзүүлбэл «Сайн болжээ» гэж сайшаагаад нэг үгэнд алдсаны нь засаад ингэж бич! гэж зааж өгчээ.

	Тугт өндөрлөгт бүлгэмийн туг намирав. Салаа бүлгүүдийн яралзсан жагсаал гойд сайхан харагдаж, олон хүүхдийн цовоо нүд өөрийг нь ширтэхэд ичих ч шиг, бахархмаар ч шиг санагдана. Очиртой хамт пионерт элсэхээр 2 дугаар ангийн сурагч Дорж хамт зогсож байлаа. Тэр сурагчийн өргөдлийг уншлаа. Дараа нь тангараг уншууллаа. Дорж муу уншиж байх шиг санагдав. Тэгээд, би яадаг болдоо! гэж бодоход зүрх нь түг түг цохилно. Очир үнэхээр сайн уншсан бөгөөд үргэлж инээж явдаг бүлгэмийн дарга Цэрэн гал улаан бүч зүүж өгсөн ажээ.

	Энэ өдрөөс эхлэн Очирын энгэрт тэмдэг гялалзаж, хүзүүнд нь улаан бүч намирах болсон билээ. Пионерын гишүүнд элсэнэ гэдэг сурагч хүний амьдралд тохиолддог чухал нандин зүйл юм. Хэн дуртай сурагч пионер байдаг биш, пионер бол шалгарсан сурагч байдаг юм. Тийнхүү хүсэж зорьж байсан нь ингэж амжилтаар бүтэж байхад Очирын сэтгэл хэчнээн их догдолж байсан гэж санана. Харин пионерын ажил тарсны дараа сайн нөхөр Жагварал нь пионер болсонд баяр хүргэж гар барьсан ажээ.

	1954 оны 11 дүгээр сар Их жаргалант сумын бага сургууль

 ХҮЗҮҮ НЬ АЛАГ ШААЗГАЙ

	 

	— Еэ дээ, наадахаа алдуузай тун зальтай гэж мэдээрэй! гээд богино өмд өмссөн бүлтгэр нүдтэй бор хүү байж ядан дэвхэцнэ. Бургасан араг дотор алаг тарлан шаазгай ховол хошуугаа ангалзуулан муухай муухай дуугарч, дөрвөн хүүхэд тойрон сууцгаажээ.

	Нөгөө бор хүү шаазгайны зэвхий саарал өнгөтэй хөлийг харж байснаа нэг юм санах шиг болон

	— Еэ мөн байна, мөн шүү! гэж хашхираад хоёр гуяа алгадав. Бодвол шаазгайны ер бусын өнгөтэй царвуу ямар нэгэн бодол төрүүлсэн биз ээ. Мөн байна, мөн байна! Тэр хөлийг нь хараач ээ! гэж хэлж байгааг нь сонсоход энэхүү, шаазгай хоёрын хооронд ямар нэгэн сонин явдал болсон юм болов уу гэмээр. Хэрхэн юу болсныг хойно өгүүлье.

	Өгүүллэгийн гол баатар Дэлэг гэдэг бүлтгэр нүдтэй бор жаалтай хүүхэд та нарыг танилцуулъя. Тэр одоо ширээнд суугаад хичээнгүйлэн зураг зурж байна. Гэтэл эвгүй дараад харандааныхаа үзүүрийг хугалчхав. Үзүүрлэх санаатай ээжийнхээ зомгол цуулдаг хутга аваад зортол харандааны нь бал нэг бол сугараад, эсвэл хугараад болсонгүй. Дэлэг санаа алдсанаа зурсан юмаа дахин дахин харлаа.

	Нарийн үзүүртэй зомгол бэхэнд дүрээд бичвэл аятайхан болмоор санагдав. Дэлэг сүүлдээ уйдсан юм уу, нойр нь хүрсэн юм уу, орон дээрээ очиж хэвтэв. тэгээд унтжээ.

	Аав ээж хоёр нь ажилдаа, ах Дэмбэрэл нь бичиг үсэг заахаар явсан тул байшинд Дэлэгээс өөр хэн ч байсангүй. Дэлэгийн ах Дэмбэрэл гуравдугаар ангиа сайн төгссөн ба зуныхаа амралтаар хоёр хүн сайн мэдэгч болгох даалгавартай юм. Гэтэл эндхийн нэгдэл дээр үсэг бичиг үл мэдэх хүн ганц ч байсангүй. Харин унших бичихдээ муухан шиг Должин чавганц, Лодон өвгөн гуай хоёр байсныг сайн мэдэгч болгохоор үүрэг авсан байжээ.

	 

	2

	Хоромхон зуур тэнгэр бүрхэж, үүлс хуралдан хуйларсаар шаагих бороо, ширүүн мөндөр асгарав. Цахилгаан гялсхийн цахиж, тэнгэр нүргэлэн дуугарна. Энэ сүрт чимээгээр Дэлэг цочин сэрэв. Чухам юу болж байгааг гайхан өндийвөл гадаа мөндөр бороо шаагин дэлгээстэй цонхоор иржийсэн мөсөн ширхгүүд тасалгаанд ойж буун орж ирнэ. Дэлэг нойрмоглосоор нүдээ арчин бослоо. Тэгээд цонхоо хаахаар алхтал гэнэт сарр парр хийсэн сүртэй чимээ гарч өмнөөс нь нэг шувуу орж иржээ. Дэлэг сандрахдаа «Ахаа!» гэж зангирсан хоолойгоор хашхираад, дэрнийхээ жинтүүг шүүрч авчээ. Тэр бээр бүлтгэнэн зогсох зуураа чухам ямар шувуу болохыг ажиглавал шаазгай байлаа.

	Тэр шаазгай бичгийн ширээн дээр суунгуут тасалгаа дундуур сандран нисэж, хоёр ч удаа хана мөргөснөө нээлттэй цонхоор буцаад гарчээ.

	Айж бажгадсан Дэлэгийн зүрх түг түг цохилно. Ширээн дээрх шилтэй бэх хажуулдан ойчоод асгарсан харагдав. Улаан эрээн шинэхэн бүтээлэг дээр цэнхэр бэх мэлийн урсаж байгааг хараад Дэлэгийн царай янзын болж ухасхийн очлоо.

	Еэ тоогүй, чамай муу шаазгайг даа. Хайран бэх! гэж Дэлэг хэлээд баруун гараар толгойгоо маажин, 

	— Ахын бэхийг асгачихлаа! гэж хөмсөг атируулан, нүдээ том болгож хошуугаа албаар цорвойлгосноо, 

	— Чамайг даа би нэг сайн чадъя! гэж тод гэгчийн хэлээд хөөрхөн бор гараа зангидаж цонх руугаа зангав. Гэтэл Дэлэгийн сэтгэлд анх тасалгаандаа орж ирээд бэхээр зурж, бичиж байсан нь гэнэт бодогдоход арай би өөрөө асгачхаагүй байгаа даа гэж эргэлзэнэ.

	— Үгүй ер, би асгасан бол мэдмээр юм гэсэн шиг бүтээлэг дээр тунаран байгаа бэхийг харахад «шаазгай юунд асгах вэ дээ» гэсэн нэг бодол төрж ямар ч гэсэн ахыг ирэхээс өмнө бүтээлгийг нь цэвэрлэе! гэж бодлоо. Дэмбэрэл өөрийнхөө ном дэвтэр, бичгийн хэрэглэлийг Дэлэгт ер ойртуулахгүй «үнгэчнэ, хүүе, урчих нь!» гээд загнана. Гэтэл одоо зөвхөн бэх асгаад зогсоогүй ширээний бүтээлэг хар эрээн болгосон болохоор Дэлэгийн сандрах нь аргагүй байлаа.

	Асгарсан бэх бүтээлгэн дээр энд тэндгүй завааран будагджээ. Дэлэг тэр бэхийг аавынхаа нусны алчуураар арчтал улам ч халтар болов. Дэлэг цухалдаж «ахыг ирэхээс өмнө заавал цэвэрлэх юм сан!» гэж аман дотроо шивгэнэн, дахиад л арчлаа. Хэрэг болсонгүй. Тэгэхээр нь тасалгаанаас гүйгээд гарлаа. Саяын асгарч байсан бороо, мөндөр орохоо больчхоод үүл язран нүүж, илчтэй нар төөнөн эхэлж байв. 

	Ногооны орой дахь усан дуслууд нарны гэрэлд болор адил гялалзана. Байшингийн зүүн талын өнцөгт дээврийн ус жалавчлан урссаар гүнзгийрэн тогтжээ. Тэр усанд Дэлэг хөлөө угааж байснаа ширээнийхээ бүтээлгийг угаамаар санагдахад тэр чигээрээ байшиндаа гүйж оров.

	Дэмбэрэлийг гэртээ ирэхэд Дэлэг байсангүй. Цонх нь дэлгээтэй чигээрээ, цонхны тушаа байдаг ор бороонд нэлээд норсон байв. Дэмбэрэл ширээний бүтээлэг алга болсныг хараад гайхан очтол эгнүүлэн тавьсан ном нь эмх замбараагүй ойчиж, сав дүүрэн бэх нь жаахан болсон байлаа.

	Миний бэхийг энэ муу Дэлэг асгачхаж. Бас ширээний бүтээлэг алга байна. Энэ ер нь дандаа миний юмыг бусниулж байдаг өөдгүй жаал шүү. Өчигдөрхөн хүртэл сайхан зурагтай номыг минь үнгэчихсэн гэж дотроо бодоод «Чамайг би нэг хашраагаад орхиё!» гэж бухимдан хэлээд ийш тийш харлаа. Гэтэл Дэлэгийн түрүүчийн зурж байсан зурагтай хоёр ч хавтгай цаас шал дээр ойчсон хэвтлээ. Дэмбэрэл нүдээ том болгож сүүрс алдсанаа, 

	— Тэр дээ! Ингэж шал дэмий юм зурж байж л тэр байхгүй юу! гэж гонгиносноо цаасыг авч үзлээ. Тэр хуудсан дээр үзэг харандаагаар зурсан зураг, "Мөн модоор эрээчсэн дүрсүүд байлаа. Дэмбэрэл улам ч их цухалдаж, 

	— Надаас нуугдчихсан байлгүй яах вэ гэж амандаа шивгэнээд орон доогуур, авдрын араар харлаа. Дэлэг хаана ч байсангүй. Тэгэхээр нь гадаа гарч, довжоон дээр зогсон хөмхийгөө зууж хөмсгөө атируулан, 

	— Дэлэг ээ! гэж хашхирахад байшингийн нөгөө талд дүү нь «Аан!» гэж дуугарлаа. Гүйгээд очвол Дэлэг ширээний бүтээлэг борооны усанд угааж байлаа. Бүтээлгийг харахад цэнхэр бэхээр эрээн цоохортсон төдийгүй элс шороонд хутгалдаад ёстой нэг заваарсан байв.

	— Чи яаж байгаа юм бэ! гэж Дэмбэрэл нүдээ бүлтийлгэн хөмсөг зангидаад зандран асуухад Дэлэг угааж байгаа юмаа орхин зогсоод хумсаа хавируулан доош харж, 

	— Би яагаа ч үгүй, ахын бэхийг шааз...гай...асга... сан... үүнийг муухай болгосон гээд бүтээлгийг жижигхэн бор гараараа заав.

	— Битгий худал ярь! Чамаас өөр хэн асгадаг юм. Чи дэмий юм зурж л байж асгасан байх ёстой гэж Дэмбэрэл зандарлаа. Дүү нь юу ч хэлсэнгүй хамраа шуухитнуулан зогсоно. Дэмбэрэл бүр ихэмсэг байдлаар, 

	— Дуулж байна уу, чи! Чамд би үг хэлж байна. Чамайг энэ бүтээлгийг авчирч балиартуул гэж хэн хэлсэн юм бэ гэж ташаа тулан хэлэхэд бяцхан Дэлэгийн уруул нь өмөлзөн нүднээс нь нулимсны дусал бөмбөрч, 

	— Би асгаагүй! гэж хэлээд эхэр татан уйлав. Дэмбэрэл дүүгээ алгадаад авъя гэж анх бодсон боловч ийнхүү бүтээлэг угааж байгааг нь хараад инээд ч хүрэх шиг, уур нь ч хүрэх шиг болжээ. Гэвч, миний юмыг энэ Дэлэг дандаа муухай болгож байх юм гэдэг бодол Дэмбэрэлд төрөхөд дүүдээ, муухай ааш ийнхүү гаргасан ажээ. Харин Дэлэгийг эхэр татан уйлахаар нь өөрийн эрхгүй өрөвдөж «юунд би дүүгээ аашлав аа, зургаахан настай томоогүй жаал шүү дээ!» гэж боджээ.

	— Миний дүү нааш ир! гэж дүүгээ аргадан, нулимсыг нь арчсанаа, гар дээрээс нь хөтөлж байшиндаа ороод 

	— Яасан юм бэ! гээд хонгор хүрэн үсийг нь илбэн асуухад болсон бүх явдлыг дэс дараалан ярьжээ. 

	Удалгүй аав ээж хоёр нь ирэв. Дэмбэрэл юу хэлэхээ олж ядан суутал Дэлэг аав дээрээ гүйн очиж гэмшингүй байдлаар ингэж хэлэв.

	— Аав аа! өнөөдөр мөндөр ороод... манайд шаазгай орж ирсэн... Би их айсан... шилтэй бэх асгасан гэж учир нь олдохгүй ээдрэн ярихад хажуугаас ээж нь:

	— Шаазгай тасалгаанд орж ирсэн гэнэ ээ! гэж гайхан асуухад

	— Тийм, шаазгай бэх асгасан... би ширээнийхээ бүтээлгийг угаасан... ах намайг аашилсан, би бэх асгаагүй, шаазгай асгасан байх! гэв. Дэмбэрэлийн царай улайж, Дэлэгийн сараачин зурсан хоёр хуудас цаасыг аав ээж хоёртоо үзүүлэн, 

	— Эднийг сараачиж байгаад л асгасан байх! гэж хэлэв.

	— Үүнийг зурсан тархи вий! гэж ээж нь гайхсан маягтай хэлэхэд аав нь тэр зургийг авч заримыг нь сонирхон зүүн нүдээ аньж, баруун нүдээ онийлгон нааш цааш болгон харснаа, 

	— Энэ морины дүрс ч овоо төсөөлж байна шүү, миний хүү сайн зурах нь дээ. За нааш ир! Аав нь үнсье гэхэд Дэлэг аав дээрээ ирж бондгор хацраа үнсүүлэв. Дэлэгийн зурсныг ээж нь үзээд бас л аятайхан болжээ гэж магтав.

	— Миний хүү ширээнийхээ бүтээлгийг угаасан бол сайн байна. Бэхийг шаазгай асгасан байлгүй яах вэ гэж аавыгаа хэлэхэд харин л дээ, яагаа бол! гэсэн шиг Дэлэг дуугүй болов.

	— Чи дүүгээ ганцаарыг нь юунд орхио вэ! Лодон гуайндаа хамт очихгүй юу. Ямар хол юм биш... Тэгээд ширүүн бороо орох гэж байхад санаа чинь зовсонгүй юу гэж Дэмбэрэлийг ээж нь зэмлэлээ. Энэ ч аргагүй л миний буруу, гэвч Дэлэг яасан зальтай хүүхэд вэ! Миний бэхийг асгачхаад шаазгай гэж худал хэлж байгааг нь ээ! Яаж санаанд нь оров оо. Аав ээж хоёрыг хүртэл үнэмшүүлчихлээ гэж Дэмбэрэл бодов.

	Энэ явдлаас хойш сар болоход тэднийх ч сүүний тасаг дээр нүүж очив.

	Би та нарт болсон явдлыг бараглаж ярьчихлаа. Харин нэгдүгээр хэсгийнхээ дутуу орхисныг одоо гүйцээж ярья. Далавчаа тэнийлгэн цовхчиж байгаа тэр шаазгайн толгой ба хүзүүний өдний угаар цэнхэр өнгийн толбонууд эрээнтэн байх нь тун содон харагдана. Энэ бүхнийг ажиглаж байсан Дэмбэрэл нүдээ бүлтийлгэн, 

	— Оо ёо ёо! өнөөх шаазгай энэ байх нь ээ! гэж хэлээд Дэлэг рүү харахдаа энэ шаазгай нээрээ миний бэхийг асгаж шүү гэж дотроо боджээ.

	— Энэ бүр мөн байх ёстой! гэж Дэлэг баярласан царайгаар алгаа ташин хэлээд шаазгайны дэргэд улам ойртож гялалзсан хар нүдээрээ ширтэж суулаа.

	— Хөлийн сарвуу цэнхэр бэхээр толботжээ. Түүгээр ч барахгүй толгой хүзүүгээр нь эрээнтчихсэн байна гээч! Мөн янзын юм аа! гэж хүүхдүүд гайхав.

	Энэ өдрөөс хойш Дэмбэрэл дүүдээ улам ч хайртай болжээ.


БАДАРЧ ЯАГААД АЛДАВ

	Самбар дээр «Чээж бичиг» гэж цэрдээр бичсэн нь содон харагдана. Хүүхдүүд багшийн хэлэх үгийг хичээнгүйлэн бичнэ. Ангид чимээ анир ч үгүй, ялаа ниссэн ч дуулдахаар нам гүм. Хүүхдүүд бичлэгээсээ өөр юу ч анхаарахгүй гагцхүү багшийн хэлэх үгийг л анхааран чагнана. Харин гурав дахь ширээний баруун захын нэг хүүхэд багшийн нүдийг хариулан дэргэдэх хүүхдийнхээ бичсэнээс самбаатайнхан харна. Энэ хүүхдийн нэрийг Бадарч гэнэ. Бадарч улирлын шалгалтаар голдуу сайн гардаг ажээ. Түүний айдаг ганц хичээл чээж бичиг бөгөөд энэ хичээл дээр л сайн юм уу дунд авбал тэр улирлаар онц гарч чаддаггүй ажээ. Тиймээс алдаагүй бичих юм сан гэдэг хүсэл тун их, харин өөрийнхөө бичсэн зарим үгийн зөв эсэхэд үл итгэнэ. Энэ удаа ч гэсэн миний бичсэн зөв бол уу, буруу бол уу гэж эргэлзэн хажуу дахиасаа хармаар санагдахад үзгээ бэхэнд дүрэх зуур сэмхэн хялавхийж байв. 

	Бадарчийн дэргэд суугаа хүүхдийг Базар гэнэ. Тэр үргэлж онц сурдаг тул Базар алдаж бичих ёсгүй гэж Бадарч бодно.

	Багш намуухан зөөлөн дуугаар «... Тэр баригдсангүй»гэж хэлэхэд Бадарч аман дотроо давтсанаа дахин хэлэхийг нь чагнаж «Тэр баригдсангүй» гэж биччихээд энэ маань зөв бол уу, ямар бол гэж бас л эргэлзэн Базарын бичсэнийг самбаачлан харвал арай л өөр байх шиг харагдахаар нь бүр өнгийгөөд харжээ. Гэтэл:

	— Бадарч юу хараа вэ? гэх багшийн дуу сонстов.

	— Үгүй... багш аа би, зүгээр! гээд босохдоо Бадарчийн царай хонгор зулын навч шиг улайв. Базар бичсэнээ дардаг цаасаараа далдлав. Багш дэргэд нь ирснээ Бадарчийн толгойг илбэн, 

	— Суугаад бич! Арай будаа идэх гээгүй биз! гээд инээмсэглэв. Бадарч суудал дээрээ суугаад бичсэнээ унштал, «Баригдсангүй» гэдэг үгийг буруу бичсэн шиг санагдав. Базар зөв бичсэн байх ёстой гэж бодсоор тэр үгийг ахин дахин амандаа шивгэнэвэл «Д»-гийн ард «А» сонстоод байх шиг байв. Тэгэхээр нь түрүүчийнхээ бичсэнийг зурчхаад дээр нь «Баригдсангүй» гэж засаж бичжээ. 

	Эрээн бүтээлэгтэй ширээн дээр нэлээд хуучирсан дэвтрүүд тэвхийтэл тавьсан харагдана. Түүнээс Дулмаа багш нэг нэгээр нь үзнэ. Багшийн царайд баяр баясгалан тод ажээ. Бодвол хүүхдүүдийн нь алдаагүй цэвэр бичлэг багшийн сэтгэлийг хөдөлгөсөн биз ээ.

	Дулмаа багш нэг дэвтрийг аваад хуудсыг эргүүлэн хамгийн сүүлчийн бичлэгийг уншив. Түүний алдаагүй цэвэр нямбай бичлэг багшийг улам баясгасан авч нэг үгийг алдаж бичсэнийг нь хараад царай нь эгшин зуур өөрчлөгдөв. Гарт нь хурц үзүүртэй будгийн харандаа байх бөгөөд тэр харандааны үзүүр Бадарчийн дэвтэрт алгуурхан хүрч сайхан бичлэгийн нь нэг мөрд содон тэмдэг үлдээв. Энэ харандаа алдаатай бичлэгийг хайр гамгүй засаж эрээн алаг болгон, алдаагүй зөв бичлэгт сэтгэл баясгах дүн тавьдаг билээ. Тийм ч учраас дэвтрээ үзүүлж байгаа хүүхэд багшийн харандаа хааш яаж хөдлөхийг нь ихэд ажиглан хардаг билээ.

	Дулмаа багш тэр алдсан үгийг хэсэг зуур ажигласнаа, зассан дэвтрүүд дотроос Базарын дэвтрийг авч харж байснаа, 

	— Үгүй ер...яг адил алдсан байна шүү! гэж аман дотроо хэлэв.

	Энэ үед Бадарч уул явдлын өчүүхэн хэсгийг ч төсөөлөхгүй, дулаан хөнжилдөө нойрсож байжээ.

	 

	3

	Шингэн дуутай бүрээ дуугарч, хичээлийн дохио өгөхөд Дулмаа багш хүүхдүүдийнхээ дэвтрийг тэвхийтэл барьсаар ангид орж иржээ. «Би ямар аваа бол!» гэж хүүхдүүд шуугилдан сэтгэл нь догдолж, зарим нь дэвхцэж байснаа чимээгүй сууцгаав.

	Дулмаа багш урдах бичлэгийн дүнгийн тухай ярилаа. Сурагчдын ихэвчлэн алдсан үгийг самбарт өөрсдөөр нь бичүүлэн, ямар үсэг алдсаныг бусдаас нь асууна. Тэгээд «баригдсангүй» гэдэг үгийг хэн бичих вэ! гэж асуугаад:

	— Бадарч бич! гэв.

	Бадарч жижигхэн бор гараараа цагаан цэрд барьж, тэр үгийг их хичээнгүй, алдаагүй бичив. Гэтэл Базар, 

	— Би засъя гэж нэлээд чанга хашхирахад

	— Зөв өө, нөхөөр! гэж нэг хүүхэд хэлэв. Базар гайхав. Би буруу бичсэн юм бол уу гэж бодоод самбар руу харав. Хичээл дээр ингэж дур зоргоор ярих нь танхимын сахилгад таарахгүй боловч хүүхдүүдийн маргааныг Дулмаа багш хориглосонгүй. Бадарч дэвтэр дээрээ алдаж бичсэн мөртөө самбарт яагаад зөв бичив гэдэг бодол Дулмаа багшид төрнө. Багш хүүхдүүд рүү хараад, 

	— Бадарчийн бичсэн зөв! Гэхдээ чээж бичиг дээрээ Бадарч алдсан байна. Энэ үгийг бас Базар алдаж бичсэн гээд самбарт жишээ авч ярилаа. Тэгээд сүүлд нь та нар бие биеэсээ будаа иддэг бол хамгийн бүтэлгүй юмны нэг дээ! гээд инээмсэглэжээ.

	Энэ үед Бадарчийн царай ганцаархнаа улайв. Ангийн нь хүүхдүүд яагаад ч юм бэ Бадарч руу зэрэг шахам харжээ.


БУНДАГЫН БУРУУДСАН НЬ

	 

	Намрын нэг өдөр билээ. Хүүхдүүд хичээлээсээ тараад гэр гэр рүүгээ явж байлаа. Гэтэл бундгар бор хацартай Бундага гэдэг хүүхэд ангидаа ганцаархнаа суугаад үлдсэн байв. Түүний төрх байдал, онигордуу нүдээ гялалзуулан инээмсэглэхийг нь харахад хэн ч гэсэн сэргэлэн хүүхэд гэж хэлмээр билээ. Гэвч энэ хир Бундагын нөгөө цовоо байдал ямар нэгэн гүн бодол, уруу царайлсаар солигдож, шанаагаа тулан цонх руу харахдаа нүдээ онийлгон дээд уруулаа хазалж байв. Тэгээд баруун гараараа савтай номоо сугандаа хавчуулан, 

	— Чи... бүр их байна! гэж аман дотроо хэлээд партныхаа араас бослоо. Яг энэ үед Дондог орж ирээд, 

	— Чи битгий уурла л даа. Хоёулаа хамт явъя гэж аргадан хэлэхэд, 

	— Үгүй би ганцаараа явна гэж ууртай хэлээд савтай номоороо Дондогийн хормойг шүргүүлэн гарчээ. Дондог хойноос нь гарвал Бундага сургуулийн хашааны хаалга тийш гүйх шахам түргэн түргэн алхалж байв.

	— Яасан ууртай жаал вэ! гэж Дондог аман дотроо хэлээд уртаар санаа алдав.

	Тэр хоёрын хооронд ингэж муудалцахаар яльтай юм болоогүй ажээ. Бундага аман хичээлд тун сайн, багшийн заасныг өөрийн үгээр баяжуулан, торохгүй ярина. Тэгээд ч тэр үү түүхчин болно гэж ангийнхандаа сайрхдаг төдийгүй самбарын өмнө очоод лекц уншиж байгаа нь, илтгэл хийж байгаа нь энэ гэж бүдүүн дуугаар ярьж маяглах нь цөөнгүй. Ер нь түүхийн хичээл гэхээр л нүд нь сэргэж, тоо гэхээр толгойгоо барин уруу царайлж, үнэнийг хэлэхэд энэ хичээл дээр 3-аас дээш дүн авах нь тун ховор. «Тоо бол яршигтай хичээл, түүхчин болох хүнд тоо хэрэггүй» гэж ангидаа сав саяхан хэлжээ. Гэтэл хүүхдүүд ам амандаа шуугьж, тоо мэдэхгүйгээр ямар ч шинжлэх ухааныг эзэмшиж чадахгүй. Тоо бол эрдэм ухааны анхдагч гэж багш хэлсэн шүү дээ гэж зэмлэх сургах хоёр зэрэгцэн хэлжээ.

	Бундага мөчөөгөө өгөхгүй маргасан боловч үг хэлэх бүр буруутаад нүүр нь ёстой л чинжүү шиг улайж, сүүлдээ уйлах шахав. Гэтэл Чимгээ түүнийг өмөөрч, 

	— Бундага буруугаа та нараар хэлүүлэлгүй мэдэж байна шүү дээ. Одоо больцгоо! гэхэд хүүхдүүд дуугүй болж сүйдтэй маргаан зогссон атал Дондог дэргэд нь хүрч ирснээ, 

	— Тоо мэдэхгүйгээр түүхчин болох чинь гонж бий дээ! хэмээн ёжлоход Бундагын зэвүү хүрснээс нулимс нь гарах шахсан боловч арай л гар зөрүүлсэнгүй.

	Ганцхан энэ үгэнд л Бундага тэнхээгээрээ хохирч, хичээл тарсан байхад ангид ганцаархнаа сууж байсан нь тэр билээ.

	Бундага ердөө л тэр тухай бодож явлаа. Гэтэл түүний араас

	— Хүүе Бундага аа! гэх дуу сонстов. Эргээд харвал Чимгээ Дондог хоёр хойноос нь гүйж явлаа. Тэд Бундагыг гүйцэж ирээд, 

	— Чи юунд гомдсон юм бэ! Тоон дээр муу дүн хүртэл авдаг шүү дээ. Бид хоёр гайгүй үүнээс хойш тусалж байя гэж эелдэг хэлээд хоёр талаас нь сугадахад, Бундагын бухимдсан сэтгэл тавигдаж Дондогийн хэлсэн нөгөө зэвүүн үгийг ч мартаж, 

	— Тоо ч уг нь гайгүй л дээ. Ганцхан өгүүлбэртэй бодлого л хэцүү гэж хэлжээ.

	Бундага гэртээ ирж цайгаа уугаад орон дээрээ гэдрэгээ харан хэвтэж байхдаа нээрээ л би тоон дээр хичээдэггүй шүү дээ гэж бодов. Түрүүн ангидаа минчийтэл уурлаж уйлах шахсанаа бодохоос хүүхдүүдийн нүүр хармааргүй санагдаж, «уур биеийг зовооно, уул морийг зовооно» гэдэг их үнэн үг юм даа гэж бодов.

	— Тэр хоёрын хэлдэг зөв л дөө. Ганцхан Дондог л их эгдүүтэй байсан юм. Тоог сайн давтахгүй бол шалгалтад баларна. Өгүүлбэртэй тоо л гэж яршигтай юм байна гэж амандаа шивгэнэхэд баганын хоорондуур дүнгэнэн нисэж байсан шар зөгий «Тийм... тийм, чи дөрөвдүгээр ангид шүү дээ!» гэж хэлж байх шиг санагджээ. Гэтэл «Зөгий» сонин дээр тооны хичээлийн гэрийн даалгавар хийдэггүй, бусдын амаар будаа иддэг гэж Сандаг гэдэг хүүхдийн тухай шог байсан нь нүдэнд харагдах шиг болов. Нөгөө зөгий баганын хооронд дүнгэнэн эргэлдэхдээ, 

	— Тоог мэдэхгүйгээр түүхчин болох чинь гонж бий дээ!» гэж хэлж байх шиг ойртон ойртон нисэхэд Бундага түүний өмнө буруутан болсон юм шиг, бас зөгий сонин дээр гарчихсан юм шиг сэтгэл хиртхийхэд нүүрээ дарсан байжээ.

	Торгон улаан бүч энгэр рүүгээ намируулсан концерт хөтлөгч хүү гарч ирээд, 

	— Бидний зам гэдэг дууг сурагч Дондог дуулж Сэвжид утсан хөгжмөөр дагаж хөгжимдөнө! гэхэд Ёндон яагаад ч юм бэ, «Дондог дуулах нь ээ!> гэж аман дотроо шивгэнэв.

	Намхан нуруутай, сэргэлэн хүү тайзан дээр гарч ирээд нарийхан хоолойгоор эвлэгхэн гэгч дуулаад ёсоллоо. Үзэгчид алга нижигнүүлэн ташиж дахин дуулуулав. Дондогийн сайхан дуулж байгааг харах бүр Ёндонд атаархах сэтгэл төрөх аж. Тэр хоёр нэг нутаг, нэг хот айлд бүр багаас үерхэж өссөн төдийгүй одоо ч нэг тасагт суудаг аж.

	— Хоёрдугаар ангийн хүүхэд шүү дээ. Гэтэл би гуравдугаар анги мөртөө Дондогоос хамаагүй цөөхөн дуу мэдэх юм гэж бодоход сэтгэл нэг л гонсгор байв.

	Дондог дуу дуулаад зогссонгүй, дараа нь нэг шүлэг уншлаа. Дондогийг ийм авьяастай гэж Ёндон үнэндээ санасангүй. Ёндон хэдийгээр пионерын гишүүн боловч нэг ч дугуйланд сурдаггүй. Хичээлдээ л онц гарч байвал бусад нь хамаагүй гэж бодно. Харин Дондогийн энэ сайхан авьяас чадварыг хараад надаас хамаагүй илүү байна гэсэн сэтгэл төрнө. Гэвч Дондог минь овоо доо! гэж дотроо бахдав. Тэгээд концерт тарсны дараа тасаг руугаа хөтлөн явахдаа, 

	— Чи хэдийдээ ийм сайхан дуулдаг болчхоо вэ! гэж асуув.

	Ёндон тасагтаа очоод хүүхдүүдтэй ч ярьж шуугьсангүй. Бодвол түүний сэтгэлийг ямар нэгэн бодол зовоож байсан биз. Орондоо орсон хойноо хөнжлөө толгой дээгүүрээ нөмрөн удтал сэрүүн хэвтжээ. Тасалгаа дулаахан, хүүхдийн нойрсох чимээнээс өөр аниргүй, цонхоор сарны гэрэл тусах нь тасалгааг бүдэг гэрэлтүүлнэ.... Ёндон дуулахаар тайзан дээр гарч иржээ. Хүмүүс тасалгаанд пиг дүүрэн суугааг хараад ичих ч шиг, нүүр баахан улайхад дээгүүр харсхийж байгаад л дуулжээ. Их ч сандарчээ. Үзэгчид тасралтгүй алга ташаад байлаа. Ёндон хэрхэхээ мэдэхгүй зогслоо. Гэнэт багш руугаа харвал, 

	— Дахиад дуул! гэж дохиж байх шиг байв. Ахиад дуулах гэтэл нүд нь анивчлаа. Цонхигор цагаан гэрэл нүүрэн дээр нь тусжээ. Тайзан дээр биш, орон дээрээ хэвтэж байжээ. Ёндонг даажигнасан мэт тэнгэрт хөөрсөн тэргэл сар цагаан туяагаа түүний нүүрэн дээр тусгажээ. Хайран сайхан зүүд гэж бодох агшинд энэ хөгтэй зүүдийг минь хүүхдүүд арай мэдчихээгүй байгаа даа! гэж бодоод хөнжлөө яран өндийв. Сэрүүн хүүхэд нэг ч байсангүйд санаа нь амрав.

	— Дондог дууны дугуйланд ороод л тийм сайн болоо байх. Уг нь би дугуйланд орсон бол арваад дуу сурчихсан байхгүй юу гэхчлэн бодов. Ёндон ийнхүү сэрүүн хэвтэхдээ дууны дугуйланд л оръё байз. Надад хоолой бий бол уу, би чадах бол уу! Дугуйланд оръё гэж хэнд хэлье дээ. Бүлгийнхээ даргад хэлээд үзэх үү, эсвэл багшид хэлэх үү! гэж бодсоор нэг мэдэхэд нам унтжээ.

	Сайхан дуулдаг хүн гэж зөвхөн сайхан хоолойтой хүнийг хэлдэг биш, дууны аяыг зөв гаргаж, өнгийг зөв тохируулдагт л байдаг юм гэж Жавзан багш хүүхдүүдийг зоригжуулан хэлдэг ажээ. Ёндон, багшаасаа сайхан хариу авсандаа тэсгэлгүй баярлаж, 

	— Багш аа! дууны дугуйлан хэзээ орох вэ! гэж асуухад

	— Маргааш гэв.

	— Маргаашаас эхлэн би орох уу, багш аа!

	— Тэгэлгүй яах вэ. Эрдэм ухаан хүнээс заавал хүч хөдөлмөр шаарддаг. Сайн л чармайх хэрэгтэй. Чи удахгүй олон дуу дуулдаг болно гэж хэлэв.

	Ёндон дугуйланд орсноос хойш хэд хэд хичээллэж гурван дуу шинээр сураад их ч урам оров. Гэхдээ урам хугарах, улайж ичих үес бас л дайралдана. Ялангуяа ганцаараа дуулна гэдэг амаргүй. Тэгээд олон хүүхдийн өмнө бол бүүр ч хэцүү. Муухай дуулбал нирхийтэл хөхөрч шоолно гэж бодно.

	Нэг өдөр Жавзан багш шинэ дуу заажээ. Үгийг бичүүлэн аяыг аялуулж баахан хичээллээд дараагийн цаг дээр, 

	— Хэн дуулах вэ? гэж асуув. Ёндон ийш тийш харвал хүүхдүүд цөм гараа өргөжээ. Дэргэд нь суугаа Дондог ч гэсэн гар өргөсөн байлаа.

	— Надаас л бусад нь цөм. Би л ганцаараа...гэж бодоход нүүр нь халуу оргив. Тэгээд гар өргөхгүй байх нь эвгүй санагдаад дуулъя гэж бодоогүй мөрт гар өргөв. Тэгтэл Жавзан багш

	— За Ёндон дуул! гэж палхийтэл нэр дуудав. Царай нь улайж, хоолой нь чичрэв. Ангидаа дуулдгаас долоон дор, тэвдэж сандарсандаа болоод эв хавгүй дуулахад арын нь ширээн дээр суусан Юмчмаа инээд алдав. Ёндонгийн толгойтой үс арзасхийх шиг болон гараад гүймээр санагдавч өөр хэн ч инээсэнгүй тул сэтгэл тайвшрав. Жавзан багш Ёндон руу хараад, 

	— Яарч сандралгүй дуул! гэж намуухан дуугаар хэлэхэд дотор нь уужрах шиг болов. Гэвч Юмчмаагийн ёжтой инээд нэг л зэвүүн бодогдоод байв. Үнэндээ Юмчмааг Ёндон дотроо харааж, ний нуугүй хэлэхэд зодъё гэж битүүхэн боджээ.

	Дугуйлан тараад байшингийн хонгилоор гарч явахдаа Ёндон Юмчмаагийн араас гүйцэж очоод тохой өөд нь аяархан ёворлоо. Юмчмаа, 

	— Яав аа! гэж сандран хэлээд эргэж харав.

	— Яагаа вэ. Чи хүн их дооглодог жаал юм биз дээ. Чиний сайхан тэндээ л байгаа биз гэж нүдээ дүрлийлгэн хэлэв. Магадгүй, Юмчмаагаас өөр хүүхдийг бол ингэхгүй байсан ч байж мэдэх юм. Ёндон Юмчмаа хоёр их үерхдэг найз билээ. Гэтэл найз мөртөө олон хүүхдийн дотор нүүрийг нь хуйхлах шахаж, тохуурхан инээсний нь бодоход Ёндонгийн сэтгэлд гомдол бухимдал төрсөн байжээ.

	Юмчмаа гэмшсэн байртай дуугүй зогсоно. Ёндон зодох нь холгүй урдуур нь хөндөлдсөнөө, яагаад ч юм бэ, хийрхүү зан нь дорхноо суларч юм хэлсэнгүй цааш алхав.

	Юмчмаа гэрийн хойморт «төрөлх хэл» ном бариад уншиж сууна. Түүний хоёр нүдний харц ном дээр тусаж, ихэд анхааран уншиж буй мэт харагдавч үнэндээ шал өөр зүйл бодож байв.

	— Би яагаад найзаа гомдоов? Тэсгэлгүй инээчихдэг нь... гээд өөртөө буруу өгөн оройн явдлыг дэс дараалан бодно. Ёндон сайн хүүхэд, бид хоёр хэчнээн дотно үерхдэг билээ. Надад юугаа ч харамладаггүй, жаахан бэхтэй байсан ч чи дүрж бичээч, сайхан гарна шүү! гээд л өгдөг сөн. Гэтэл өнөөдөр намайг зодох нь холгүй байлаа. Би аргагүй л гомдоосон. Одоо яах вэ, уучлалт гуйх уу? Бүр ангийнхныхаа өмнө уучлалт гуйна! гэх зэрэг бодсоор гарт байгаа номоо унагаажээ.

	— Чи байтлаа унтаж байна уу даа, сэрээч! гэж эгч нь ёжтойхон хэлэв. Юмчмаа бушуухан номоо аваад сэтгэл зовохдоо нүүрээ даржээ.

	— Ёндонд би маргааш юу гэж хэлэх вэ! Одоо тэр тасагтаа хичээлээ уншаад л сууж байгаа байх гэж бодонгуут номынхоо хуудсыг алгуурхан эргүүлнэ.

	Ёндон үнэхээр хичээлээ давтаж байлаа. Гэрийн даалгавраа хийчхээд, 

	— Би өнөөдөр их муухай дуулсан уу гэж Дондогоос асуув.

	— Үгүй мэдэхгүй, гайгүй байх аа! Их л тэвдсэн гэж тэр хэлэв. Ёндон ч бас л оройн явдлыг боджээ. Би яагаад дотно найзаа зодох нь холгүй таахалзав гэж өөрөөсөө асуух мэт амандаа шивгэнэв. Оройн явдлыг эргэн санахад ичмээр байлаа. Эмэгтэй хүүхдэд үлгэрийн баатрын сүр үзүүлэн таахалзаж ёвроод авъя гэсэн муухай бодол надад яагаад төрөв өө! Аа яа яа! би ёстой бүдүүлэг зан гаргах дөхсөн шүү. Юмчмаагийн царайг ямар нүүрээрээ харна даа би гэхчлэн бодно.

	Ёндон орой бүр радио чагнан удтал сууна. Тэгээд дараахан нь хоолойгоо янз бүр болгон дуулахад зарим хүүхэд, 

	— Чи битгий маяглаад бай! Чам шиг гараа сарвалзуулан нүдээ бүлтийлгэж байна уу! гэж асууна. Бас зүгээр ч үгүй, 

	— Ийм дуучин хэзээ байсан юм бэ! гэж нэг хүүхдийг хэлэхэд

	— За чи харж байгаарай. Оролдвол сурдаг юм. Юмыг сурахын тулд хэн шаргуу зүтгэнэ. Тэр бүтээлч хүн болно гэж багш хэлдэг юм шүү гэж хариулжээ.

	Ёндон дугуйланд орсноос хойш таван сар болоход олон сайхан дуу мэддэг болжээ. Тэр байтугай концерт, үдэшлэг дээр ч ганцаар дуулдаг болжээ.

	Гуравдугаар улирлын амралт болов. Нэг өдөр Ёндон Дондог хоёр тасагтаа маш баясгалантай орж ирлээ. Ёндонгийн сэтгэл бүр ч догдолчихсон, 

	— Найзуудаа! бид хоёр Цохиотын бригад орохоор боллоо. Манайхан тэнд очиж концерт тоглоно гэж хэлэв.

	Хаврын урьхан салхи үл мэдэгхэн сэвэлзэн үлээсэн нэг өглөө пионер сурагчид бригадын төв орох замд «ГАЗ 51» машинаар гарчээ. Машин дээр суугаа хүүхдүүдийн дунд Ёндон Дондог, Юмчмаа гурав зэрэгцэн явлаа.

	Өвгөн Даржаа хонио хотлуулчхаад халуун цайнд хөлдөнгө тос хийн идэх зуур хүүгээсээ ирсэн захидлыг уншихдаа үл мэдэг инээмсэглэн, 

	— Би арван дуу шинээр сурсан гэнэ үү! Овоо доо! гэж амандаа шивгэнэснээ, авгайгаа орж ирэхэд бөөн баяр болгон ярьжээ. Дараа өдрийн үд хирд хул зээрд морио унаад явж байхдаа ажил төрлөөсөө өөр юу ч бодсонгүй. Зорьсон газраа очвол бригадын төв нэн ч их хөгжөөнтэй, сумын бага сургуулийн уран сайханчид ирсэн гэх тул өвгөн Даржаа үдэш концерт үзээд буцахаар шийдэв.

	Жижгэвтэр авч тохилог улаан буланд хүмүүс пиг дүүрэн сууцгаажээ. Хөшиг нээгдэж ярайтал зогссон хүүхдүүд найрал дуу дуулахад өвгөн Даржаа хүүгээсээ ирсэн нөгөө захиаг санаж суув. Энэ зун дуу дуул гэхээр л ичиж үхэхээ алддаг байсан юм даг. Юу болоо вэ, муу хүү минь захидал дээр хүртэл бичээд... дуулж сурна гэдэг адаглаад л хоолой хэрэгтэй хэмээн бодож байтал дэргэд нь суусан танил өвгөн тохой өөд нь нударснаа найрал дуу дуулж байгаа хүүхдүүд рүү гараа зааж, 

	— Манай Дондог тэнд байна! гэж хэлэхэд өвгөн Даржаа нүдээ онийлгон харлаа. Тэгтэл Дондогоос гадна өөрийн нь хүү Ёндон бас зогсож байх шиг харагдав. Найрал дуунд зэрэгцэн зогссон хүүхдүүд цөм ижил хувцастай, хоорондоо адилхан тул өвгөн нүдэндээ итгэж ядан арай би буруу хараагүй байгаа даа гэхээс сэтгэл догдлон өндөлзөж суутал хөшиг хаав. Харин тоглолтын явц дунд Ёндон Дондог хоёр нэг дууг дагнан дуулахад нь нүдэндээ ёстой нэг итгэж хязгааргүй баяр хөөр чээжинд нь оволзжээ. Хүмүүс нижигнэтэл алга ташин дахиж дуулуулав.

	 

	Гэгээн ариун аж жаргал

	Гэр бүрийдээ дүүрэн байна

	Гэрэлт ирээдүйд хүрэх хүсэл

	Хүн бүрийдээ дүүрэн байна

	 

	гэж лимбэний адил жингэнэсэн хоолойгоор дуулахад хүмүүс өхөөрдөн бахадна.

	Цохиот бригадын хоньчин Даржаа Пүрэв хоёр хүүтэйгээ ингэж уулзана гэж огт санаандгүй явжээ. Гэтэл зүгээр ч үгүй уран сайхан тоглолтыг нь хараад сууж байхад тэдний сэтгэл хэчнээн хөөртэй байсан гэж санана.

	— Сургууль ч хүүхдийг ёстой нэг хүмүүжүүлж чадах юм даа. Одоо үеийн хүүхдүүд аргагүй л ургаж яваа ногоо, дэлгэрч байгаа цэцэг юм гэж Даржаа бахархан боджээ. Тоглолт тарсны дараа Жавзан багш Ёндон Дондог хоёр дээр ирж, 

	— Та хоёр сайхан дууллаа. Ялангуяа Ёндон овоо! гэж хэлэв. Багшийнхаа магтаалд тэр хоёрын хөл газар хүрэхгүй баярлав. Юмчмаа Ёндон дээр гүйж ирснээ, 

	— Найзаа, чи мөн догь дуулсан шүү! гээд инээмсэглэв. Яагаад инээмсэглэснийг бүү мэд. Харин Ёндон тэр нэгэн удаа Юмчмаад гомдон муухай авирласнаа санаж, уучлалт эрэх мэт Юмчмаагийн гарыг атгаснаа, 

	— Хүүе, намайг дуулж байхад, тэнд... гэтэл хаалга алгуурхан онгойж, цагаан нэхий дээлтэй хүн орж ирлээ. Ёндон, 

	— Аав аа! гэж хэлээд урдаас нь ухасхийв. Цохиот бригадын хоньчин Даржаа Пүрэв хоёр орж ирсэн байжээ.


ЦЭВЭР БИЧГИЙН ДЭВТЭР

	Гэрийнхэн нь цөм унтахаар хэвтсэн байхад Зориг ганцаар үлдэж, ямар нэгэн юм хичээнгүйлэн бичиж суулаа. Гуулин тавиур дээрх сөөм хиртэй лааны туниа муутай дөл бадамлан, жижигхэн цагаан эрвээхий тойрон ниснэ.

	Зориг үүний урьд цэвэр бичгийн хичээл дээр дунд үнэлэлт авсандаа гэмшиж элементээр нь зөв сайхан бичих гэж чармайх ажээ. Гэтэл лаа тойрон нисэж байсан өнөөх эрвээхий гэрэлд хуйхлагдан бараг бөхөөхөө алдахад өндөсхийн лааныхаа голыг модоор засахад сэрүүн хэвтсэн ээж нь, 

	— Миний хүү унтахгүй юу. Нэг суухаараа махруу гэдэг нь. Одоо унт унт, өглөө босоод бич! гэв. Зориг оронд орсон хойноо цэвэр бичгийнхээ дэвтрийг гартаа барьсаар «би элемент дээр алдчихаагүй байгаа!» хэмээн дахин дахин харж, дэвтрийн хуудсыг алгуурхан эргүүлнэ. Хуудас бүр дээр «онц» гэж улаан харандаагаар хичээнгүйлэн бичсэн дүнг сэтгэл баясан харавч шоргор хэлбэртэй дөрвийн тоо, бас дараагийн хуудсан дээр дэгээ хэлбэртэй 3-ын тоо их л содон ёрдойж харагдана.

	Зоригийн нүд төдхөн зуур анилдаж, нойрын эрхэнд дийлдэн унтахдаа барьж байсан дэвтрээ дэрнийхээ хажуу руу унагаажээ. Ингээд үүр цайхыг ч, ээжийнхээ босохыг ч мэдсэнгүй, чихэнд хадсан ямар нэг дуу л нойроос нь сэрээжээ. Хоёр нүдээ нухлан, аниастай чигээр өндийн ирвэл хоймрын нь жижиг ширээний хажууд таван настай бүлтгэрхэн дүү нь толгойгоо маажин зогсож, цэвэр бичгийн нь дэвтэр шал нойтон болсон харагдлаа. Зориг уйлах шахан бачимдаж, 

	— Чи яаж байгаа нь энэ вэ! гэж хэлээд орноосоо сугаран босоход бяцхан дүү нь давхийн цочиж, ам нь өмөлзөн уйлав.

	— Гэрийн даалгавар хийсэн нь гараа өргө! гэж Чулуун багшийг хэлэхэд хүүхдүүд ярсхийтэл өргөлөө. Ганцхан Зоригийн царай чавга шиг улайж, багш намайг харчаа бол уу гэсэн шиг ширээний ард нуруу навтайн хулгана. Чулуун багш Зоригийг ажсан бололтой.

	— Чи хийсэн үү! гэхэд Зориг юу ч хэлсэнгүй босож зогсов. Багш дэргэд нь ирснээ, 

	— Дэвтэр чинь хаана байна вэ? гэж асуув. Зориг, 

	— Байхгүй! гэж дуулдах төдий шивгэнэв. Хүүхдүүд цөм Зориг руу харав. Хажууд нь суудаг Цэрмаа хормойноос нь татаад «Дэвтрээ яасан юм бэ. 

	— Орхичихоо юу?» гэж шивгэнэн асуув. Зориг хариу юу ч хэлсэнгүй.

	— Дэвтрээ яасан бэ? гэж Чулуун багшийг асуухад хэлэх үгээ олж ядан бас л, 

	— Байхгүй гэж хэлэв, 

	— Уг нь бий биз дээ! гэж аргадасхийн асуухад

	— Гэртээ мартчихсан гэж үгээ цувуулан хэлэв.

	— Өнөөдөр цэвэр бичгийн хичээлтэй гэдгийг бас л мартсан хэрэг үү?

	— Үгүй мартаагүй

	— За тэгвэл маргааш дэвтрээ авчраарай. Одоо үүн дээр бич гээд шинэ дэвтэр өгөв. Зоригийн зүрх түг түг цохилж сэтгэлд нь хоёрдмол бодол орж ирэв.

	Маргааш дэвтрээ авчраарай! гэсэн шүү дээ. Одоо яана! Тийм муухай дэвтрийг чинь!

	Дэвтрийн тухай бодол сэтгэлээс нь үл холдоно. Зориг хичээл анхаарахыг болиод өглөөний явдлыг дэс дараалан бодов.

	Зориг өглөө бяцхан дүүгээ дэвтэр балиартууллаа гэж хошуу унжуулан зэмлэжээ. Гэтэл дүү нь уйлсан, уйлахаар нь өөрөө аргадсан, дэвтрийг нь бүтэн хуудас тэр аяараа нүүгэлтэн халтайсан эд бүхэн одоо нүдэнд нь харагдах шиг болж байв.

	Би ямар нүүрээрээ тийм муухай дэвтрийг багшдаа үзүүлэх вэ! гэж бодоход халтайсан хуудас нүдэнд нь үзэгдэн, чи л намайг муухай болгосон гэж хэлж байх шиг санагдана. Тийм муухай дэвтрээр би яах юм бэ, хүүхдүүд үзвэл дооглоно. Багшид хэлчихнэ гэж өглөө сургууль руу явж байхдаа бодоод тэр халтайсан дэвтрээ дундуур нь нэг нугалаад хураалттай түлээний завсар нуучихсан байжээ.

	Хичээл тармагц Зориг хүүхдийн нүд хариулан түлээний хашаа руу гүйн очвол ууртай галч дайралдаад, 

	— За чи хаана очих нь вэ! Түлээ онгичиж модны бохь зажлах санаатай юу! Томоотой шиг байгаарай. Хар бохиор яах гэсэн юм! Хоол болох юм уу, тэр чинь! гэж хэлээд хагалсан түлээгээ үүрэн танхимын зүг алхав.

	Зориг хүнээс нуугдан явсаар нөгөө түлээнийхээ хажууд очвол дэвтрийн нь булан харагдаж байлаа.

	— Хайран дэвтэр, хөөрхий минь! Дэвтрээ авдаг ч юм бил үү! гэж аман дотроо шивгэнэв. Аз болоход Зоригийг хэн ч үзсэнгүй. Харин Зоригийг гэртээ ирэхэд «Ах аа та намайг битгий аашлаарай» гэсэн шиг бүлтгэрхэн дүү Содов дэргэд нь гүйж ирээд, 

	— Цайгаа уух уу! гэж шулганан, цоохор шаазан авчирч өмнө нь тавилаа. Бас тэр үүгээр тэнтэр тунтар гүйн тавагтай цагаан тос авчирч өгөхөд нь дүүгээ тэвэрч аван үнсэв.

	Нялх хүүхэд хүртэл буруугаа мэддэг байна шүү. Их ухаантай юм аа. Гэтэл би буруугаа булзааруулж бүтэлгүй арга эрэлхийлэн туулай шиг бэмбэгнэж явах юм даа! гэж бодов.

	Зориг хүүхдүүдтэй ч тоглосонгүй. Гадаа гарч нэг тайрдас түлээ хагаллаа. Сургуулийн түлээний хашаа тун ойрхон харагдана. Түүний бодлоос цэвэр бичгийн дэвтэр огт салахгүй байв. Бүр сүүлдээ хээр хаячихсан дэвтрээ харамсан хайрлаж эхлэв.

	Хайран дэвтэр минь энэ ширүүн салхинд түлээний завсар хог новш шиг л хэвтэж байгаа. Муу дэвтэр минь арай надад гомдоогүй байгаа даа. Ямар ч гэсэн дэвтрээ авч цүнхэндээ хийе. Бух учрыг багшдаа тоочин хэлье гэж шийдээд гэрээсээ гарчээ.

	Зоригийг түргэн алхалсаар сургууль руугаа явж байхад өмнөөс нь Цэрмаа тожиг тожиг гүйсээр хүрч ирээд, 

	— Би танайд очих гэсэн юм гэв.

	— Яах нь вэ!

	— Чамд сонин юм дуулгах гэж

	— За тэгээд дуулга л даа.

	— Одоо арай болоогүй, сүүлд болъё. Чи хаана очих нь вэ! Өнөөдөр сургууль дээр бүлгэмгүй шүү дээ.

	Зориг энэхэн хооронд, за одоо нуугаад яах вэ, бүх юм тэртэй тэргүй ил болохоос хойш. Тэгээд ч Цэрмаа сайн охин, илүү дутуу зангүй, цагаан цайлган гэж бодоод, 

	— Найз нь Чулуун багшийнд очъё гэсэн юм гээд нэг юм хэлэх гэснээ түгдрэв. Бүхнийг тоочин хэлье гэхэд халуун санагджээ.

	— Цэрмаа, би их бүтэлгүй юм хийсэн шүү. Хоёул урьдаар түлээний хашаагаар оръё! гээд түүний гар дээрээс хөтлөн алхахад, 

	— Үгүй, яах юм бэ урьдаар ангид оръё. Би чамд сонин юм үзүүлье гөж Цэрмаа хэлэв. Хоёул гар гараасаа чангаав. Цэрмаа Зориг руу эгцлэн харж, 

	— Түлээний хашаа руу очиж яах юм бэ. Чи дэвтрээ олсон уу! гэв.

	— Ямар дэвтэр

	— Яагаа вэ, цэвэр бичгийн...

	— Харин одоо олох гэж явна

	— Хаанаас?

	— Түлээний завсраас...

	— Тэгвэл чамаас түрүүлээд би олчихсон. Уг нь манай ангийн галч Данигай гуай олсон юм. Тэгээд би манай ангийн хүүхдийн дэвтэр гэж гуйж байгаад авсан юм гээд ягаан хавтастай дэвгэр цүнхнээсээ гаргаж ирэв.

	Зоригийн царай баргар болж, юу хэлэхээ мэдэхгүй түгдэрснээ, 

	— Их баярлалаа. Би одоохон багш дээр очиж дэвтрээ үзүүлье! гэв. Цэрмаа сүүрс алдсанаа, 

	— Тэгье, багш дээр очъё. Ямар хар санаатай нь энд нуучихдаг байна! гэхэд

	— Үгүй би өөрөө нуусан юм гэв. Цэрмаа гайхаж, 

	— Нээрээ юу! гэж огцом хэлэхэд

	— Нээрэн би өөрөө нуусан юм гэж Зориг давтан хэлэхдээ би багшийгаа, нөхдийгөө хуурсан нь даанч муухай яа гэж гэмшин боджээ.

ДААГАНЫ ШОГШОО

	 

	1. ХАЧИН ХАРАНДАА

	 

	1939 оны хавар билээ.

	Би дөнгөж долоон настай, нэхий дээл пөөвийтөл шууж бүсэлчхээд хонинд явдаг байсан цаг билээ. Уулын цас ханзран цоохортож урь унасан хаврын нэг орой намайг хониноосоо ирэхэд огт зүс үзээгүй, хөлөрчихсөн морь уяан дээр харагдлаа.

	Модон шилбүүрээ хаяандаа тавьчхаад гэртээ ороход үл таних хүн:

	— Танай хүү юү гэв? Аав тамхиа гүд гүд сорсоор, 

	— Тийм ээ! гэж хариулав.

	Тэр хүн намайг овжин харцаар ажиглан:

	— Сортоо сайтай хүү байна. Жаахан тархигүй бол уу, ямар бол! гэж хэлээд хачин гоё өнгөтэй харандаагаар юм тэмдэглэхэд нь миний царай илгэн уут шиг цайвар болж, зүрх минь түг түг цохилж билээ. Учир нь өчигдөр бэлчээрт хонины жаалтай дайралдаад шоглож орхисноо санаж, энэ хүн арай мэдчихээд, тэмдэглэж байгаа юм биш байгаа даа. Тэгээд аягүй бол аавын алга хонгоны дээр тас хийтэл бууж ч магад хэмээн түгшлээ.

	Тэр шөнө үнэндээ миний нойр хүрсэнгүй. Багийн бүлгэмд сууж, ном үзнэ гэж яадаг юм бол, ямаршуу газар байдаг бол хэмээн орон дотроо хөрвөн элдвийг төсөөлөн бодож байсан юм.

	Маргааш өглөө нь эжий шарвин хайрч, үндсээр хийрэн бор аяганд хийж над өгөөд «Томоотой байгаарай!» гэж захилаа. Би ойлгож мэдсэн юмгүй, дэмий л «За» гэж уриалагхан хэлж суулаа.

	Аав бид хоёр уул давж, хөндий уруудсаар хоёр гэрийн гадаа очиход арваад хүүхэд шуугилдан гарч ирэв, энэ нь миний очих газар байжээ. Зүс үзээгүй хүүхдүүд гэрийн хаяанд зээглэн зогсчихоод, намайг их л сонирхож, шоолж байгаа бололтой бие биеэ нударна. Гэтэл урьд гэрээс нэг хүн гарч ирээд аавтай мэндлэх нь нэг л таньдаг хүн шиг санагдлаа. Сайн ажиглавал өчигдөр манайд очсон, намайг жаахан тархигүй бол уу гэж хэлээд гоё харандаагаар юм бичиж суусан хүн дүрээрээ мөн байлаа. Энэ хүний барьж буй солонго шиг өнгөтэй харандаагаар ямар мундаг эрдэмтэй хүн бичдэг бол гэсэн бодол сэтгэлд минь орж ирлээ.

	Тэр хүн бидний багш байжээ. Өнөө гоё харандаа энгэрээс нь үргэлж зүүлттэй явах нь хэчнээн чимэгтэй харагддаг байсныг том жижиггүй шагшдаг сан. Багш өдөр бүр тоо бодлого, хуучин монгол бичиг заана.

	Ингээд бид нэг өдөр наар орон дээрээ суугаад багшийн самбарт бичсэнийг хуулж суутал нусгай

	Жадамба гэдэг шар хүүхэд гөхлөөс минь чангаагаад болдоггүй.

	— Болиоч ээ! гэж аяархан хэлээд зайлж суулаа.

	Гэтэл тэр хүүхэд больсонгүй дагаад ирлээ. Дахиад гөхлөөс чангаахаар нь тохойгоороо ёвроод орхитол дуу тавин уйллаа. Эргээд харвал хамраас нь цус гоожиж байна. Багшийн царай хачин сүртэй болчихсон над руу үсэрч ирээд, суудлаас бостол чихийг минь хуу мушгин, загнах зуураа өнөө гоё үзгээрээ хэнхдэг чээж рүү хатгаж гарлаа. Хатгахын тоолон пүр пүр хийгээд чээж цоочих шиг л санагдаж байсан юм. Сүүлд үзэхэд энд тэнд жаахан улайснаас биш, эв эрүүл байхад нь баярлаж билээ. Түүнээс хойш өнөө гоё харандаа тун ч муухай харагдах болж, ямар нэг нус нулимс ам хамраас нь гоожиж байгаа юм шиг санагддаг болсон билээ.

	Тэр үзгээр хатгуулаагүй хүүхэд бидний дотор байгаагүй тул бүгд өшөөтэй, багшийн үзэг алга болоосой гэж сэм сэм ярьдаг байлаа. Багш хичээл заах нь тоотойхон, хоёр гурав хоногоор ч ирэхгүй байна. Бид хонь хурга шиг үймэлдэхээс биш ойрын айл хотоор очиж, тараг, өрөм эргүүлэх эрхгүй, хэрэв айлд очсон байгаад багш мэдвэл хоёр чих ханзарч мэднэ. Тэгэхээр бүгд айна.

	Би аавыгаа ирэхэд багшийн аашилж зоддог тухай чихэнд нь хэлбэл, 

	— За яая гэх вэ! Зодохгүй бол ном сурдаггүй юм гэв.

	Нэг өдөр багш шал согтуу, цагаан мориныхоо хажуу тал руу гуйвсаар давхиж ирлээ. Бүрх малгай ар руугаа тавьчихсан, энгэр задгай, тэнзэн ташуур хөндөлдүүлээд, сүртэй харагдав. Би гэрээс гарах гэснээ ташуураар цохиод авч магадгүй хэмээн бодоход бие чичрэн, туурганы завсраар шагайж байв. Багшийн гоё үзэг товчлоогүй энгэрээс нь зүүлттэй, санжганаж байхад нь толгойтой үс арзасхийх шиг болж билээ.

	Багш мориноосоо буулгүй, 

	— Та нар юу хийж байна хэмээн толгойгоо унжуулан хэлэхэд нь бидний ахлагч Сүрэн:

	— Юу ч хийгээгүй... Номоо л уншиж байна гэж дурамжхан хэлтэл:

	Аа Тийм үү! гээд тонгосхийв. Гэтэл үзэг нь ойчив. Хэн ч түүнийг газраас зүрхэлж авсангүй. Харин тогтож ядаж байсан омголон морь авах юмгүй болтол гишгэхийг багш ч мэдлээ.

	— Еэ, золиг. Айхавтар турсага вэ! гээд буун харайв. Тэгээд мориныхоо цавь өөд тэнхээгээрээ өшиглөв. Морь ухасхийхдээ багшийг өнхрүүлж орхив. Морь гөлмөө дэрвүүлэн давхиж одлоо. Бид барих гэж хөөцөлдсөнгүй. Учир нь барьж авах ёстой ч юм уу! Үгүй ч юм уу! Бүгд тээнэгэлзэн багшийн тушаалыг бүлтийтэл хараад хүлээж билээ.

	Багш өндийж ирээд:

	Багш нь баларч явна даа гэж гунигтай хэлээд гутрах мэт нугдайхад нь өрөвдөн хайрлах, бас бяцарсан үзгийг нь хайрлан харамсах бодол төрсөн юм. Тэгэхдээ би аливаа юмны гай нь тэр үзэгт биш байсныг хожим ухаарч билээ.

	 

	2. ШИНЭ ҮГ

	 

	Хуучин багшийн оронд өөр хүн ирлээ. Яагаад солигдох болсныг ч мэдсэнгүй. Түрүүчийн багшаас ялгагдах зүйл гэвэл, нүүрт нь инээмсэглэл тодорсон, бужгар халимагтай, нас залуу, ижил зүйл гэвэл энгэртээ гоё харандаа зүүсэн байв. Хуучин багшийнх шиг тэр харандаа над урам хугарсан тусгүй бодол анхандаа төрүүлэв.

	Багшийг захирдаг газар байдаг юм байжээ хэмээн ярилцдаг сан. Харин энэ багш шинэ ирээд ч тэр юм уу! Бидэнд их сайн. Хааяа хааяа толгой илбэж, орой үдэш үлгэр ярьж өгдөг, айл хэсдэггүй хүн байлаа.

	Удалгүй гоё харандааг үзэн ядах үзэл минь бага багаар арилж нойтон балтай яасан хачин харандаа вэ? Бал нь дуусаж хорогддоггүй үзүүрлэнэ гэж байдаггүй. Тэгэхэд миний ногоон харандаа хумсын чинээ болчихжээ хэмээн гайхдаг сан.

	Тэгтэл гайхах юм бас гарч ирлээ. Миний хөдөө гэр төдий л хол биш, модтой том давааны цаана байдаг бөгөөд Дашдаваа гэдэг хүүхэд бид хоёр нэг голоос энд ирсэн байв, тэгэхээр их үерхэнэ.

	Дашдаваа нэг удаа над дээр гүйж ирээд:

	— Нөгөөдрийн маргааш сайн өдөр шүү. Бид хоёрыг хариулах гэнэ билээ гэв. Би туйлгүй их гайхаж:

	— Хариулах гэж яадаг юм бэ гэхэд:

	— Яагаа вэ, гэрт нь хариулахгүй юу гэв.

	— Гэрт нь хариулаад яах юм бэ! гэхэд:

	— Чи дургүй байгаа юм уу! гэв.

	— Хариулна гэнэ ээ! Яасан хачин юм бэ! Хүн хариулна гэж яадаг юм бэ хэмээн хэлтэл, 

	— Сайхан үг дуулгахад хэдэрлээд байдаг яасан янзын жаал вэ гээд Дашдаваа гүйгээд явчхав.

	Хүүхдийг гэрт нь «хариулна» гэж яасан хачин юм бэ. Хэн биднийг «хариулах» бол! гэхчлэн би элдвийг эргэцүүлэн зөндөө бодлоо.

	Өглөө боллоо. Одоо нөгөөдөр «хариулна». Багшийн царайд аанай л инээмсэглэл тодорсоор биднийг голын усанд оруулж хувцсыг минь угаалгалаа.

	«Хариулахын» өмнө л ингэдэг юм байх даа гэж бодлоо. Одоо маргааш, «хариулна». Өдөр өнгөрч өгдөггүй, нар баруун уулын орой дээр уяатай юм шиг л байв. «Хариулна» гэсэн сонин зүйл миний санаанаас гардаггүй. Тэнгэрийн одод тооноор шагайсан цэлмэг шөнө нойр ч хүрэхгүй. «Хариулна» гэдэг ганц үгийг ойлгож ядан сэрүүн хэвтэхдээ Дашдавааг тохойгоороо ёвров.

	Дашдаваа нойрмоглон хөрвөж, над руу эргээд: 

	— Юунд ёвроод байгаа юм бэ?

	— Хэзээ «Хариулах» билээ. Маргааш уу!

	— Тийм! гэж дуулдах төдий шивгэнэв. Өөдөө сөхөгдсөн хаяагаар сэрүүн салхи үл мэдэг сэрчигнэнэ.

	Онгон хээрийн зэлүүд бэлчээрт хонио хариулаад эрүүл цэнгэг агаарыг залгиж явах сайхан сан. Тэгээд ч тэр үү, хонь малыг л хариулна гэдгээс өөр юун дээр хэлдгийг огт мэддэггүй явжээ. 

	Хүлээсэн өдөр арай гэж болж хоёр сарын чөлөөгөөр гэрээ зүглэн алхалж явахдаа сая л учрыг нь мэдэж «Хариулна» гэдэг үг миний дуртгалд мартагдашгүй зүйл болон үлджээ.

	 

	3. СЭРГЭЛЭН ЖААЛ

	 

	Хоёрхон сар ном үзчихээд чөлөөгөөр ирэхэд миний найз жаалууд намайг их сонирхож юу нь өөр болчхоо вэ? Арьс маханд нь ямар нэг юм наалдчихаа юу, үгүй юу гэсэн шиг хөлөөс толгой хүртэл ажиглаж байлаа. Би бичиж уншихад тушаатай морь шиг боловч номтой хүний дүр үзүүлэх санаа үе үе төрнө.

	Гадаа айлын Бүд гэдэг жаал манайд орж ирчхээд надаас ер салдаггүй. Гарав ч оров ч цуг. Орой хурганд хамт явж, аягатай таргаа хувааж идлээ. Бүд насаар хоёр ах, биеэр том, гэхдээ барилдвал би хаядаг, уралдвал тэр түрүүлдэг билээ. Бүд, бүлгэмийн тухай энэ тэрийг надаас асууна. Битүүдээ над атаархсан байдал илт байлаа.

	Маргааш нь дээд хотын гурван хүүхэд хонь хурганы далим гаргаж манайд ирлээ. Тэд надаас боов горьдож байсан байх. Тэгтэл боов байтугай нүд хужирлахаар ч юм над алга. Харин би Чойбалсан гуайн олон одонтой зургийг бяслагаар худалдаж авснаа бурхны хажууд тавьсныг дэргэд нь очин харцгааж байсан юм.

	Эжий бяцхан зочдыг таргаар дайлж, уур савссан улаан цай чанаж суулаа. Гурван жаал гэрийн баруун талд томоотой сууна. Гурвуул цайвар царайтай, насаар бол харилцан адилгүй. Хамгийн бага нь зургаан настай Бадрал гэдэг юм.

	Удалгүй Бүд инээсээр орж ирлээ.

	— Хашбат аа! Энэ дээд тохойд гурван гөлчгий байна. Хоёулаа агнах уу!

	— Та хоёр гэмгүй амьтан хороогоод яах юм хэмээн ээжийг зандрангуй хэлэхэд би ч хулчийлаа. Ер нь хүүхэд бүр Бүдийн битүүлэг үгийг өөр өөрөөр тунгааж авсан байжээ.

	Нэгдүгээр хүүхэд:

	— Хаана байна вэ! Цуг явъя гээд суудлаасаа өндөсхийв.

	Хоёрдугаар хүүхэд:

	— Гөлчгий алаад яах юм. Махыг нь идэх биш гэв.

	Хамгийн бага Бадрал:

	— Арай бид гурвыг хэлсэн юм биш байгаа даа гээд нүд нь орой дээрээ гарчихсан бүлтгэнэж суув.

	Уг нь тэр гурвыг «Гөлчгий» гэж дооглодог байсан юм. Ухаан сэргэлэн тэр жаал хамгийн түрүүнд улыг нь олж, ухаарч чадсан нь энэ билээ.

	 

	4. МУУ НАЙЗ

	 

	Бүд бид хоёр ээжээс нуугдаж зурамд явлаа. Цүдгэр гэдэс, хонгор улаан зоотой зурам ойртоод очихыг андахгүй, гочиг гочиг хашхиран нүх рүүгээ год хийгээд орчихно. Чулуугаар шидэж агнах гээд амжилт олсонгүй. Харин хувингаар ус цутгаж гурван зурам агнав.

	Нэг зурмын шилэн хүзүү дээр гадасны үзүүр голлуулан дарж чадсандаа дээрэлхэж, 

	— Чи арга муутай байна гэхээр нь эгдүү хөдөлж:

	— Ямраар л бол ямраар чадна гэв.

	— Тэгвэл хоёул уралдаж агная. Би хувингаа өгөхгүй шүү гэвэл, 

	— Байг байг! Харин хоёр зурмаа авна шүү.

	— Ав ав?! чамаас ямар хожимдох юм биш.

	Ингээд бид хоёрын түнжин муудаж, мөрөө хөөв. Манай бүлгэмийн хүүхэд зурам их агнадаг болохоор эндхийн хашраагүй зурмыг агнах нь надад тийм ч хэцүү биш байлаа.

	Зурмыг бусдын нүх рүү хөөж оруулбал тохой илүүхэн яваад зогсчихдог.

	Учир нь бусдын тайван байдлыг алдагдуулахгүй журам ан амьтанд ч атугай байдаг билээ. Тэгэхдээ араасаа аюул ирнэ гэдгийг мартаж, энэ нүхний эзэн намайг зэмлэх бол уу гэсэн мэт бүлтгэнэн зогсдог ажээ. Яг тэр үед хойноос нь гараа хийхэд хазаж чадалгүй амархан баригддаг. Зарим нүхний аман дээр сэмээрхэн очоод шагайхад сүүл нь юм уу бөгс нь харагдаж байдаг.

	Ийнхүү бэлчээрийн зурам тэвдүүлэн уулгалах аргаар арван зурам агналаа. Гурвыг хүзүүгээр нь амьд холбож, үлдэх долоог хөл дээрээс нь барьсаар Бүд дээр очвол миний сүрхий дадамгайг гайхан биширч, ганцхан зурам агнасан, бас гараа хазуулснаа нуулгүй хэлэхээр нь би өрөвдлөө.

	— Чи ном үзэж байгаа хүн зурмаар юу хийх вэ? Над өгчих гэхэд нь би зөвшөөрөв.

	Оройн хонь саалтаар намайг хурга тогтоочхоод ирэхэд эжий загнаж гарлаа. Таргаа ид, миний хүү! Сүү уу! Гэртээ ирснийх гэдэс нь цайг даа! гэж хэлдэг сэн. Тэр ч алга.

	— Энэ чинь ер хүн биш болох нь, эрдэм сураг гэсэн чинь хилэнц хийхийг сурч л дээ! Яав аа даанч! гэх зэрэг олон юм хэлээд намайг барьж авч хонго дээр минь гурав алгадлаа. Эжийд би гомдохдоо, 

	— Би дахиад гэртээ ирэхгүй. Тэр чигээрээ явна гэж хашхирахад эжийн сэтгэл уярсан бололтой намайг гэртээ тэвэрч оруулан, нулимсыг минь арчаад, 

	— Яав даа Хашбат минь! Хотны хүмүүс чамайг цөмөөрөө зэмлэж, Сүрэнгийн чөргөр хөх, хүн болохгүй нь гэцгээж байна. Чи яах гэж 17 зурам толгойгоор нь эгнүүлэн яг ус авдаг зам дээр тавьсан юм бэ? Ээж нь үзэхтэйгээ зэрэг л дотор пал гээд явчихлаа. Чамайг тэгсэн гэж Бүд найз чинь хонь сааж байхад хэллээ шүү дээ гэв.

	— Би тэгж тавиагүй, өөрөө тавьчхаад гөрдөж байгаа юм гэж уйлагнан хэлэхэд, 

	Чиний л нэр гарч байна шүү дээ! Хашбат минь! За одоо таргаа ид! Миний хүү тэгж хэлдэггүй юм гэж толгойг минь илбэн хэлээд духан дээр минь үнслээ. Эх хүний үрээ хайрлах хайр хэчнээн хязгааргүй их байдгийг тэр үед даанч ойлгоогүй билээ. Харин Бүдийг их муу найз юм гэж бодохдоо «Хүний эрээн дотроо, могойн эрээн гаднаа» гэдэг зүйр үг тогтоосон минь санагдсан юм.

	 

	5. ЦҮНХТЭЙ НОМ

	 

	Сумын бага сургуульд орсон анхны жил билээ.

	Би хөдсөн дээл, хөмөн гуталтай хүү байлаа. Хаврын урь унасан тааламжтай сайхан өдөр багш биднийг дагуулаад судагт бөөгнөрсөн хамхуул өвс түүхээр явлаа. Яагаад ч юм бэ бүү мэд. Би номтойгоо явсан юм. Хээр гарсан хойно халууцаад байхаар нь налчгардуу улаан чулууны дэргэд номоо тавьчхаад өвс цуглуулж гарлаа.

	Шуудайгаа дүүргэх гэж махарч гүйснээс тавьсан номоо ч мартчихаж.

	Нэг мэдсэн чинь шуудай ч дүүрч буцах цаг болжээ. Го багш инээмсэглэн, 

	— Та нар сайн ажиллалаа, Надаас хожимдохгүй байна шүү. Би арай чүү гэж нэг шуудайг хамлаа. За мөн гүйцэгддэггүй шувуухайнууд юмаа хэмээн хөгжилдөн өгүүлээд, 

	— Юм хумаа хаяагүй биз. Ингээд явцгаая гэв. Би унтаж байгаад гэнэт сэрсэн юм шиг орхисон номоо саналаа. Хоёр нүд орой дээрээ гарч дотор харанхуйлан

	— Багш аа! Би номоо хаячихжээ хэмээн цочсон юм шиг огцомхон хэлтэл хүүхдүүд ч сэрхийв. Бүгд над руу харцгаав. Багшийн амнаас ямар үг гарах бол гэсэн шиг багш өөдөө бүлтгэнэн харав. Го Багшийн царайд тайван биш байдал илэрч, 

	— Хаана хаясан юм бэ? гэв. Хаана хаяснаа үнэндээ би мэдэхгүй байлаа. 

	— Тэнд! гэж ээдрэн хэлээд зүгийг нь заах гэтэл хаашаа заахаа мэдэхгүй бүлтгэнэв.

	— Ийм бүтэлгүй жаал байх гэж хэмээн Го багш аман дотроо бувтнаад, 

	— Саяын явсан газраараа эр дээ! гэв. Үнэнээ хэлэхэд аашлаагүйд нь олзуурхав. Хэрэг хийсэн хүний сэтгэл хэзээ л тайван байлаа даа! Зүрх түг түг цохилно. Олон хүүхэд миний номыг эрэлцэхээр боллоо. Гэтэл аль зүгт хаясан билээ. Бүү мэд. Тэдэнд ямар боловч нэг чиг хэлж өгөх хэрэгтэй шүү дээ!

	Хүүхдүүд надаас үг горьдон хэсэг зогссоноо дур дураараа явцгаав. Би хаашаа явахаа мэдэхгүй хориод метр явснаа мэргэлэхээр шийдэж, алган дээрээ шүлс дусааж байгаад дунд хуруугаараа хүчтэй цохив. Тал тал тийшээ шүлсний дусал үсэрсэн боловч дээрээ хөөс тогтсон нэгэн том дусал зүүн тийш үсрэхээр нь баярлав. Учир нь тэндээс өвс хамж байсан. Лав л тэнд орхио байх гэж эргэлтгүй итгэх итгэл төрлөө.

	Тэр чигээрээ гүйчихлээ. Нүдний үзүүрт цүнхтэй ном минь харагдаад ч байх шиг. Элсэрхэг эргийн тэндээс очоод л аваад ирэх юм шиг санажээ.

	«Хашбат аа!» хэмээн араас дуудаж байгаа багшийн дуу бүдэг төдий сонстовч номоо авчрах гэж яараад эргэж ч харсангүй. Намайг тэр гуу арай хүрээгүй явтал «Номыг чинь оллоо» гэж хүүхдүүд шуугилдсаар тэртээ судгийн гуунаас намайг даллаж байв. Би нэг талаар баярлавч, нөгөө талаар айх гайхах давхцаж, багш намайг юунд дуудсан юм бол! Өнөө гайхал мэргийг минь мэдчээ болов уу! Намайг бурханд сүжигтэй юм гэх болов уу! хэмээн бодоход бие агзасхийн хүйт дааж, хурдан явъя гэхээс хөл тушаатай юм шиг болчхов.

	Багш над руу харж жоготой нүдээр инээмсэглэн:

	— Шүлс чинь тийшээ үсэрсэн үү! гэхэд бүтэлгүй мэргийн балгаар хэзээ ч үзээгүй эгдүүтэйгээр ичиж билээ.

	 

	 * * *

	 

	Халхын голын байлдаан болж байлаа.

	Эх орныхоо хувь заяа, гэрэлт ирээдүйтэй зүрх судасны холбоогүй иргэд гэж байдаггүй болоод ч тэр үү, алс хойд Хөвсгөл нутгийн балчир хүү би тэр байлдааныг мэдэж байсан билээ. Тэдний шивэр авир ярилцах нь «Аймгийн хүн»... «Цүнх зүүчихсэн байна билээ» гэсэн тасархай үг ам дамжина. Төдхөн багш, аам хэг! (Номхон! гэдгийг тэгж сонсдог байжээ) гэж командлан, томоо байшингийн том тасалгаанд орууллаа.

	Захирал багшийн хамт гялгар хар халимагтай нимгэн шар цүнх зүүсэн аймгийн хүн орж ирээд яриа хийлээ. Биднийг эрдэм номдоо шамдаж, сайн суралцаарай! гээд Япон улс манай хил хязгаар руу довтолсон тухай ярилаа. Аймгийн хүний яриан дунд «тайван цагт хөлс их асгарвал байлдааны цагт цус бага асгардаг юм» гэсэн үг дахин давтан хэлэгдсэн нь намайг зөндөө их бодолд оруулав. Би тэр хүний яриаг анхаарахаа болиод миний хөлс их гоождог билүү, үгүй билүү! Хэрэв байлдаанд шархтдаг юм гэхэд цус хир зэрэг асгарах бол гэх зэрэг олон юм зогсоо зайгүй эргэцүүлж байлаа. Энэ үг миний сэтгэл зүрхэнд баатар хүнийг гаднаас нь таньж олох ганц мэргэн арга гэдэг бодлыг төрүүлэв.

	Ажил хийгээд хөлс нь их гоожиж байгаа хүнийг харахаараа «Энэ хүн байлдвал цус нь бага гарах юм байна даа»... Үгүй, тайван цаг гэсэн болохоор ажил хийхлээр хамаагүй болох бол уу? гэх зэргээр боддог болов.

	Зуны амралтаар хөдөө гарсан хойноо ч гэсэн хэний хөлс их, хэний хөлс бага гоожиж байна вэ гэдгийг ажиглан нөгөөх л дүгнэлтээ хийдэг байлаа.

	Хоёрдугаар ангид орсон хойно ч гэсэн энэ бодол минь хэвээр байсан. Гуравдугаар ангид орж дэлхийн байдал, түүх, байгалийн шинжлэл хэмээх хичээл үзсэний эцэст аливаа юмыг лавшруулан ухамсарлах болж «Тайван цагт хөлс их асгарвал байлдааны цагт цус бага асгарна» гэсэн чинь «Тайван цагт хөлсөө гоожтол бэлтгэл хий, тэгвэл дайсантай тулалдахад бага хохирол үзнэ» гэсэн утгатай юм байна шүү. Гэтэл би гэнэхэн ойлгож явжээ. Ямар ч ажил хийдэггүй хүнээс бол суугаад л байхад нь ямар хөлс гарах билээ. Харин сайхан хоол идсэний дараа хурдны морь шиг хөлөрч болох юм хэмээн бодож билээ.

	 

	
 ХҮНИЙ САЙХАН СЭТГЭЛ

	 

	Жин өвлийн хүйтэн салхи исгэрч уул тал цасан хөнжил дор нойрссон мэт дүнсийнэ. Тэр жил их цастай болоод ч тэр үү, сургуулийн хашаа дотор бараан газар ховор. Шивээний ёроолд цасан хунгар хярлан тогтсон байлаа.

	Миний бие эрхбиш бие төлжин нас нэмж, ухаан суусны дээр дунд сургуулийн 5 дугаар ангид орсон үе билээ. Орон нутгаасаа найман өртөө хол олны хөл үймээн ихтэй газар ирээд сайнаас гадна саарыг ч бас зөндөө дуурайж буруутны ёсоор багшийн өмнө зогсдог байлаа.

	Аав минь өвлийн хүйтэнд тэр холоос зуур замдаа гурав хонож хээр азаргаа унасаар намайг эргэж ирэхдээ том цагаан нэхий дээл хийж авчирсан байлаа.

	Миний хүү номоо сайн үзээрэй! Хүүхэдтэй ноцолдож дээл хувцсаа урав гэж захиад духан дээр минь үнсэв.

	Түүнээс хойш долоо хоногийн дараа хүнсний дэлгүүрээс хиам авах санаатай тасгаасаа гартал хашааны хаалга тойрох нэг л тойруу санагдахаар нь арын шивээгээр давъя гэж бодлоо. Богинохон мод шивээн завсар хавчуулан дөрөөлөөд тээж амжлаа. Тэгээд цааш шивээний дунд хир алгадан үсэртэл тохмын чинээ хормойн тасархай шивээний оройд дүүжлэгдэн хоцров. Бүх биеийн хөлс асгарах шиг болоод хоёр нүдний нулимс мэлтгэнэв.

	— Ямар гай нь намайг ийш дуудав аа! Еэ! Би мөн аз хийморь нь ардаа гарсан жаалаа! Хаалгаар гарахад хорьхон метр байсан биш бил үү! гэж харамсан гутрах бодлоор сэтгэл минь зай завсаргүй эзлэгдэв.

	Тасарсан хормойгоо барьсаар тасагтаа гүйж иртэл

	— Яав аа! Яав аа! гэж шивнэлдэн хүүхдүүд намайг тойров. Тэдний царай цөм баргар болсныг харахад «Нохойд уруулчхаж дээ! Хаанаас нь цус гоожиж байгаа бол доо» гэж бодсон байхаа! Нөхдөө хайрлах тэдний энэрэнгүй сэтгэл багтаж ядаж байсан сэтгэлийн минь гунигийг хуваалцлаа.

	Одоо яах хэрэгтэй вэ? Оёх л хэрэгтэй. Хормойгүй дээлтэй явбал хүүхдийн доог болно. Гэтэл зүү алга. Утас алга. Төөмөө коминдатын хаалган дээр очоод аяархан тогшлоо. Бүдүүн дуутай хүн «За» гэв. Хоймрынхоо хивсэн дээр Төөмөө гуай завилаад суучихсан бууз идэж байна. Хажуу дахь хүнтэйгээ юм ярина. Намайг анхаарсан шинж огт алга. Авгай нь эргэж ч харахгүй юм оёод л суух юм. Би утас зүү гуйх нь байтугай буцаад гарахаасаа халган хөдлөлгүй зогсов. Гэвч горьдлого тасарсангүй.

	Төөмөө гуай хундага тулгаж гүд хийн залгилж, муухай ярвайн тамшаагаад нэг бууз тэр чигээр нь ам руугаа хийснээ. 

	— Чи юунд зогсоод байгаа хүүхэд вэ гэв. Би дуугарах гэсэн боловч хоолой зангирав.

	— Наад хормой чинь яасан юм бэ? гэж зандарсхийн хэлэв.

	— Сая урчихлаа. Зүү утас байвал өгөөч! гэж зүрхлэн гуйв. Тэгтэл Төөмөөгийн авгай эргэж харав. Гэвч үг дуугарсангүй.. Бодвол би нүдэнд нь тийм дулаахан биш харагдсан буй заа!

	Төөмөө гуай намайг ширвэн хараад, 

	— Манайд байхгүй гэв. Тархин дундуур торлогийн модоор ороолгосон юм шиг бодогдов.

	Тасагтаа гүйж ирвэл тэд нэг тэвнэ олжээ. Би давтлагад очилгүй дээлээ оёхоор хоцорлоо. Цагаан алчуурынхаа буланг сэмлэн утас нийтгэлээ. Нийтгэсэн таван ширхэг утсаа оёх газрынхаа уртааш нь тавиад үзтэл төө хир илүү байхад нь баярлах сэтгэл аргагүй төрлөө. Оёж эхэллээ. Нимгэн хунгарласан цас дээрээ явсан амьтныг даахгүй цөмөрдөг шиг бүдүүн тэвнийн нүхлэлт хөдөсний эрмэг сэтэлчхээд оёх нь байтугай янзын юм болгов.

	Тэвнээр оёж болохгүй юм байна гэж бодлоо. Хормойгоо өвдөг дээрээ тавьчхаад ганцаараа уйллаа. Адуунд явж байгаа аав минь, хонио хотолж байгаа ээж минь, бөндгөнөн гүйж байгаа дүү нар минь бодогдлоо. Ахын чинь байж байгаа ёоз энэ!

	Тасарсан хормойгоо гартаа барин хэвтэж энэ мэт элдвийг бодсоор зүүрмэглэж орхив.

	Нэг мэдсэн чинь гар дээрээс хүн татаж байв. Өндийгөөд ирвэл, 

	— Миний дүү хормойгоо яагаад урчаа вэ? гэж нэг эмэгтэй хүүхэд асууж байна. Би босож номхон зогсоод зөөлөн аялгатай эгчийн үгэнд өөрийн эрхгүй уярч уйллаа.

	— Битгий уйл! гээд тэр эгч нулимсыг минь арчин, за нааш ир! Манай тасагт оч. Би дээлийг чинь оёж өгье гэв. Тэгэхэд хир зэрэг баярласнаа одоо зүйрлүүлэн хэлж чадахгүй байна. Лав л нүдний нулимс тогтохгүй урсаж байсан юм даг. Долоо дугаар ангийн Наран гэдэг хүүхэд намайг огт танихгүй мөртөө төрсөн дүү шигээ хайрлаж тус болсон юм.

	Би хүүхэд насныхаа амьдралд ийнхүү нэг их гомдож, бас нэг их баярлаж билээ.

